
Rezime/Abstract

Završni rad pod naslovom »Mogućnosti mobilizacije sredstava putem lizing kompanija u finansijskoj strukturi zemalja
Jugoistočne Evrope« urađen je na 120 stranica A4 formata, od čega se 107 stranica odnosi na osnovni tekst, šest stranica
na popis korištene literature, dvije stranice na popis slika i tabela te pet stranica na priloge. Struktura rada, pored uvoda,
zaključnih razmatranja, popisa korištene literature, popisa slika i tabela te priloga, sadrži četiri dijela u kojima se vrši
razrada i dokazivanje postavljene osnovne istraživačke hipoteze i istovremeno realizuju opšti i operativni ciljevi
istraživanja. U toku istraživanja korišteno je 108 bibliografskih jedinica (knjige, studije i članci, regulatorni akti i standardi
te Internet izvori). Rad sadrži 40 slika i 21 tabelu. Predmet istraživanja je lizing kao savremeni izvor finansiranja
preduzeća, kao i njegova zastupljenost u finansijskoj strukturi zemalja Jugoistočne Evrope, s posebnim osvrtom na Bosnu i
Hercegovinu, te komparativna analiza spram klasičnih bankarskih kredita. Opšti cilj istraživanja u završnom radu jeste
utvrditi trenutni nivo, historijski trend i perspektive korištenja lizinga kao specifičnog i relativno novog načina finansiranja
preduzeća, sagledavanje osnovnih karakteristika i vrsta lizinga te primjene lizinga u zemljama Jugoistočne Evrope
(Slovenija, Hrvatska, Bosna i Hercegovina, Srbija, Crna Gora, Kosovo, Albanija, Sjeverna Makedonija, Grčka, Rumunija,
Bugarska i Turska), posebno u Bosni i Hercegovini. Lizing ima sve veću primjenu u svjetskim razmjerama i, zbog toga, ovaj
problem zaslužuje posebno kontinuirano istraživanje, a posebno njegova primjena u Bosni i Hercegovini, kao i drugim
zemljama regiona Jugoistočne Evrope. Pored toga, lizing je jedan od relativno novih proizvoda na finansijskom tržištu i kao
takav je veoma aktuelan za istraživanje. Između ostalog, kao specifični instrument treba da doprinese, pored brzine i
jednostavnosti primjene, smanjenju troškova finansiranja poslova, što je posebno važno za konkurentnost svake privrede i
pojedinačnog poslovnog subjekta. Ključne riječi: finansijska struktura, lizing, zemlje Jugoistočne Evrope, Bosna i
Hercegovina, finansiranje

